
BOJXONA YIG‘IMLARINING UNDIRILISHIGA 
TA’SIR ETUVCHI OMILLARDAN SAMARALI 
FOYDALANISH

Jurayev Jonibek Javliyevich
O‘zbekiston Respublikasi Davlat bojxona qo‘mitasining Bojxona instituti 
mustaqil izlanuvchisi
E-mail: jurayevjonibek1987@gmail.com 

Annotatsiya. Maqolada bojxona yig‘imlari va ularning undirilish samaradorligiga ta’sir etuvchi omillar tahlil qilingan. 
Tadqiqot natijalari asosida ilmiy takliflar va amaliy tavsiyalar ishlab chiqilgan.

Kalit soʻzlar: bojxona yig‘imlari, davlat budjeti, import hajmi, korrelyatsion tahlil, regression tahlil.
Abstract. The article analyzes customs duties and the factors affecting their collection efficiency. Based on the research 
findings, scientific proposals and practical recommendations were developed.

Key words: customs duties, state budget, import volume, correlation analysis, regression analysis.
Аннотация. В статье проанализированы таможенные сборы и факторы, влияющие на эффективность их взимания. 
По результатам исследования разработаны научные предложения и практические рекомендации.

Ключевые слова: таможенные сборы, государственный бюджет, объем импорта, корреляционный анализ, 
регрессионный анализ.

K I R I S H
Bugungi kunda mamlakatimizda bojxona ma’muriyatchiligini modernizatsiya qilish hamda tashqi savdo 

jarayonlarini soddalashtirishga qaratilgan islohotlar izchil davom ettirilmoqda. Jumladan, Oʻzbekiston 
Respublikasi Prezidentining 17.12.2025-yildagi “Bojxona maʼmuriyatchiligi va tashqi savdo tartibotlarini 
yanada soddalashtirish va samaradorligini oshirish chora-tadbirlari toʻgʻrisida”gi PF-250-sonli Farmonida1 
bojxona organlari faoliyati samaradorligini oshirish, bojxona to‘lovlari va yig‘imlarini undirish mexanizmlarini 
takomillashtirish, shuningdek zamonaviy nazorat hamda xavflarni boshqarish tizimlarini keng joriy etish ustuvor 
vazifalardan biri sifatida belgilangan [1]. Mazkur normativ-huquqiy hujjat asosida tashqi savdo faoliyatini 
erkinlashtirish, bojxona tartib-taomillarini optimallashtirish va raqamlashtirish jarayonlarini jadallashtirishga 
alohida e’tibor qaratilmoqda.

Shundan kelib chiqib, bugungi kunda bojxona yig‘imlarini iqtisodiy jihatdan chuqur tahlil qilish, ularning 
undirilish samaradorligiga ta’sir ko‘rsatuvchi omillarni aniqlash hamda ushbu omillardan samarali foydalanish 
dolzarb masalalardan biri hisoblanadi.

M A V Z U G A  O I D  A D A B I Y O T L A R  S H A R H I
Bojxona yig‘imlarining iqtisodiy mohiyati va asosiy xususiyatlari yuzasidan bir qator ilmiy tadqiqotlar olib 

borilgan hamda turli ilmiy yondashuvlar shakllantirilgan. Xususan, David Ricardo bojxona yig‘imlarini “import 
qilinadigan mahsulotlarga tashqi savdoni tartibga solish tizimi doirasida qo‘llaniladigan to‘lovlar” sifatida 
ta’riflaydi [2]. Mazkur yondashuv bojxona yig‘imlarining nafaqat fiskal, balki tashqi iqtisodiy faoliyatni tartibga 
soluvchi vosita sifatidagi ahamiyatini ham ifodalaydi.

Paul Krugmanning ta’kidlashicha, bojxona yig‘imlari xalqaro savdo siyosatida qo‘llaniladigan asosiy 
fiskal instrumentlardan biri hisoblanadi [3]. Olimning fikricha, bojxona to‘lovlari davlat budjeti daromadlarini 
shakllantirish bilan birga, ichki bozorni muhofaza qilish va tashqi savdo oqimlarini muvofiqlashtirishda ham 
muhim rol o‘ynaydi.

1	  https://www.lex.uz/ru/docs/-7934915

O‘zbek iqtisodchi olimlari T. Pardayev va O. Sarmanov tadqiqotlarida bojxona yig‘imlarini hisoblash va 
undirish jarayonlarini takomillashtirish masalalari keng tahlil qilingan hamda ularni xalqaro standartlar asosida 
optimallashtirish zarurligi asoslab berilgan. Mualliflarning fikricha, “bojxona yig‘imlari ko‘rsatilayotgan xizmatlar 
xarajatlariga mos ravishda belgilanishi, raqamli texnologiyalarni joriy etish orqali esa shaffoflik va samaradorlikni 
oshirish muhim ahamiyat kasb etadi” [2].

T A D Q I Q O T  M E T O D O L O G I YA S I
Mazkur maqolada bojxona yig‘imlarining undirilish samaradorligiga ta’sir etuvchi omillarni o‘rganish 

maqsadida statistik guruhlash, korrelyatsion tahlil hamda regression tahlil usullaridan foydalanildi. Ushbu 
metodlar orqali bojxona yig‘imlari hajmi bilan tashqi savdo ko‘rsatkichlari, import hajmi va boshqa iqtisodiy 
omillar o‘rtasidagi bog‘liqlik darajasi baholandi.

T A H L I L  V A  N A T I J A L A R
Tahlillar natijalariga ko‘ra, bojxona to‘lovlarining davlat budjeti daromadlari tarkibidagi ulushi yildan yilga 

ortib bormoqda. Xususan, mazkur ko‘rsatkich 2016-yilda 13,8 foizni tashkil etgan bo‘lsa, 2025-yilga kelib 25,0 
foizga yetgan. Natijada ushbu davr mobaynida bojxona to‘lovlarining davlat budjeti daromadlaridagi ulushi 11,2 
foiz punktga oshgan (1-jadval).

1-jadval. Bojxona toʻlovlarining davlat byudjeti daromadlari qismidagi ulushi (%)
Koʻrsatkich 2016 2017 2018 2019 2020 2021 2022 2023 2024 2025

Bojxona toʻlovlarining davlat byudjeti 
daromadlari qismidagi ulushi, % 13,8 15,3 14,5 15,3 18,5 20,1 22,8 25,2 23,3 25,0

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Davlat budjetiga undirilgan bojxona to‘lovlari tarkibida bojxona yig‘imlari o‘rtacha 3–5 foiz ulushni egallaydi. 
Bojxona yig‘imlarining undirilish samaradorligiga ta’sir etuvchi asosiy omillardan biri mamlakat tashqi savdo 
aylanmasining hajmi va tarkibi hisoblanadi. Xususan, import operatsiyalarining ortishi bojxona to‘lovlari 
tushumlarining ko‘payishiga bevosita ta’sir ko‘rsatadi. Shu bilan birga, import qilinayotgan mahsulotlarning turi, 
ularning bojxona qiymati hamda qo‘llanilayotgan tarif stavkalari yig‘imlar hajmining shakllanishida muhim o‘rin 
tutadi. Tashqi iqtisodiy faoliyat hajmining barqaror o‘sishi bojxona organlari tomonidan undiriladigan to‘lovlar 
hajmining muntazam ortib borishini ta’minlaydi.

Shuningdek, mamlakatdagi makroiqtisodiy barqarorlik, valyuta kursining o‘zgarishi va soliq-budjet siyosati 
ham bojxona yig‘imlari tushumlariga sezilarli ta’sir ko‘rsatadi. Milliy valyuta kursidagi o‘zgarishlar import 
hajmi hamda bojxona qiymatiga ta’sir etib, yig‘imlar miqdorining o‘zgarishiga sabab bo‘ladi. Bundan tashqari, 
imtiyozlar tizimining ko‘lami va ayrim tovarlarga taqdim etilayotgan preferensiyalar ham bojxona tushumlari 
hajmiga ta’sir qiluvchi muhim omillar qatoriga kiradi.

Bojxona yig‘imlari undirilishiga ta’sir etuvchi eng muhim omillardan biri import hajmining oshishi hisoblanadi. 
Shu bois quyida import hajmi hamda undirilgan bojxona yig‘imlari o‘rtasidagi bog‘liqlik korrelyatsion va regression 
tahlil usullari asosida o‘rganiladi.

Dastlab, 2024-yilda import hajmi va undirilgan bojxona yig‘imlari bo‘yicha oylar kesimidagi ma’lumotlar 
jadvali shakllantiriladi (2-jadval).

2-jadval. Import hajmi va undirilgan bojxona yigʻimlari qiymatlarining oylar boʻyicha jadvali
Oylar Import hajmi, mln. AQSH dollarida Undirilgan bojxona yigʻimlari, mlrd. soʻmda

Yanvar 2 823,5 137,3
Fevral 2 959,1 138,4
Mart 2 904,9 154,7
Aprel 2 719,8 137,2
May 3 280,5 147,1
Iyun 2 539,9 135,3
Iyul 2 981,9 148,6
Avgust 2 959,8 150,3
Sentyabr 2 766,5 143,1

Oktyabr 3 081,9 179,7
Noyabr 2 847,1 173,4
Dekabr 3 424,9 191,0

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Bunda faktor belgi sifatida x — import hajmi (mln AQSH dollarida), natijaviy belgi sifatida esa y — undirilgan 
bojxona yig‘imlari (mlrd so‘mda) qabul qilinadi.

Mazkur ma’lumotlar asosida import hajmi va bojxona yig‘imlari o‘rtasidagi bog‘liqlik darajasini aniqlash 
maqsadida korrelyatsiya koeffitsiyenti quyidagi formulalar asosida hisoblanadi [5].

Import hajmi va undirilgan bojxona yig‘imlari o‘rtasidagi bog‘liqlikni korrelyatsion tahlil asosida baholash 
maqsadida 2024-yil bo‘yicha oylar kesimidagi statistik ma’lumotlar korrelyatsiya tenglamasi elementlariga 
ajratilib hisob-kitob qilindi (3-jadval).

3-jadval. Import hajmi va undirilgan bojxona yigʻimlari qiymatlarining oylar boʻyicha taqsimotini korrelyatsiya 
tenglamasiga keltirish jadvali

Oylar
Import hajmi, 
mln. AQSH 

doll. (x)

Undirilgan 
bojxona 

yigʻimlari, 
mlrd. 

soʻmda
(u)

- -

Yanvar 2 823,5 137,3 -117,3 -15,7 13 761,5 247,7 1 846,4
Fevral 2 959,1 138,4 18,3 -14,7 334,4 214,7 -268,0
Mart 2 904,9 154,7 -35,9 1,7 1 287,5 3,0 -62,2
Aprel 2 719,8 137,2 -221,0 -15,8 48 825,3 248,9 3 485,8
May 3 280,5 147,1 339,7 -5,9 115 364,2 34,9 -2 006,9
Iyun 2 539,9 135,3 -400,9 -17,7 160 752,0 313,3 7 096,2
Iyul 2 981,9 148,6 41,1 -4,5 1 687,9 19,9 -183,1
Avgust 2 959,8 150,3 18,9 -2,7 359,0 7,1 -50,4
Sentyabr 2 766,5 143,1 -174,3 -9,9 30 395,9 98,7 1 732,2
Oktyabr 3 081,9 179,7 141,1 26,7 19 905,6 713,2 3 767,8
Noyabr 2 847,1 173,4 -93,7 20,4 8 773,7 414,6 -1 907,2
Dekabr 3 424,9 191,0 484,0 38,0 234 303,6 1 446,3 18 408,5
Jami(∑) ∑=35 289,8 ∑=1 836,1 ∑=635 750,7 ∑=3 762,2 ∑=31 859,1
Oʻrtacha 
arifmetigi  =2 940,8  = 153,0  =230,2  =17,7

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Amallarni bajarish natijasida korrelyatsiya koeffitsiyenti (r) 0,65 ga teng ekanligi aniqlandi.
Olingan hisob-kitoblar import hajmi bilan undirilgan bojxona yig‘imlari o‘rtasida musbat korrelyatsion 

bog‘liqlik mavjudligini ko‘rsatadi. Ta’kidlash joizki, Cheddok shkalasiga ko‘ra mazkur bog‘liqlik sezilarli darajada 

deb baholanadi. Korrelyatsion tahlilda asosiy vazifalardan biri hodisalar o‘rtasidagi bog‘liqlik darajasini aniqlash 
bo‘lsa, ikkinchi muhim vazifa bir ko‘rsatkichdagi o‘zgarish natijasida boshqa ko‘rsatkich qancha miqdorda 
o‘zgarishini baholashdan iborat.

Biroq korrelyatsion tahlil usuli va korrelyatsiya koeffitsiyenti ushbu o‘zgarish miqdorini to‘liq ifodalash 
imkonini bermaydi. Mazkur maqsadga erishishda regression tahlil usuli muhim ahamiyat kasb etadi.

Shu bois, endi regression tahlil asosida import hajmidagi o‘zgarishlar natijasida undirilgan bojxona 
yig‘imlari hajmi qanchalik o‘zgarishini aniqlaymiz. Buning uchun regressiya tenglamasi asosida tegishli hisob-
kitoblar amalga oshiriladi. Bunda a₀ — ozod had, a₁ esa regressiya tenglamasining koeffitsiyenti hisoblanadi. 
Regression tenglamadagi X omil belgisi oldidagi a₁ koeffitsiyenti iqtisodiy tahlil uchun muhim ahamiyatga ega 
bo‘lib, u regressiya koeffitsiyenti deb ataladi hamda omil belgi bir birlikka o‘zgarganda natijaviy belgi o‘rtacha 
qancha miqdorga o‘zgarishini ifodalaydi [5].

Yuqorida keltirilgan formulalar asosida 3-jadvalda aks ettirilgan ko‘rsatkichlarning regressiya tenglamasi 
hamda uning koeffitsiyentlari aniqlanadi. Mazkur hisob-kitoblarni amalga oshirish uchun quyidagi statistik jadval 
shakllantiriladi (4-jadval).

4-jadval. Import hajmi va undirilgan bojxona yigʻimlari qiymatlarining oylar boʻyicha taqsimotini regressiya 
tenglamasiga keltirish jadvali

Oylar Import hajmi, mln. 
AQSH doll. (x)

Undirilgan bojxona yigʻimlari, 
mlrd. soʻmda (y) x*y x^2

Yanvar 2 823,5 137,3 387 589,2 7 972 176,1 147,1
Fevral 2 959,1 138,4 409 417,9 8 756 274,7 153,9
Mart 2 904,9 154,7 449 523,6 8 438 627,2 151,2
Aprel 2 719,8 137,2 373 261,8 7 397 579,3 141,9
May 3 280,5 147,1 482 567,0 10 761 461,6 170,0
Iyun 2 539,9 135,3 343 677,4 6 450 963,3 132,9
Iyul 2 981,9 148,6 442 972,7 8 891 716,9 155,1
Avgust 2 959,8 150,3 444 998,2 8 760 179,0 154,0
Sentyabr 2 766,5 143,1 395 816,1 7 653 352,4 144,3
Oktyabr 3 081,9 179,7 553 871,0 9 498 112,0 160,1
Noyabr 2 847,1 173,4 493 619,9 8 106 239,2 148,3
Dekabr 3 424,9 191,0 654 292,8 11 729 685,3 177,3
Jami(∑) 35 289,8 1 836,1 5 431 607,6 104 416 367,0 1 836,1

Manba: Bojxona qoʻmitasi maʼlumotlari asosida muallif tomonidan ishlab chiqilgan.

Hisob-kitoblar natijasida regressiya tenglamasining parametrlari hamda ekanligi aniqlandi.
Demak, regressiya koeffitsiyenti natijaviy belgi (Y) bilan omil belgi (X) o‘rtasidagi bog‘liqlik darajasini 

ifodalaydi. Mazkur koeffitsiyent omil belgi bir birlikka oshganda natijaviy belgi o‘rtacha necha birlikka o‘zgarishini 
ko‘rsatadi. Olingan natijalarga ko‘ra, import hajmining 1 mln AQSH dollariga ortishi bojxona yig‘imlari tushumining 
o‘rtacha 0,05 mlrd so‘mga, ya’ni 50 mln so‘mga oshishiga xizmat qiladi.

X U L O S A  V A  T A K L I F L A R
Amalga oshirilgan korrelyatsion va regressiya tahlillari natijalari import hajmi ortishi bojxona yig‘imlari 

tushumining ko‘payishiga ijobiy ta’sir ko‘rsatishi haqidagi ilmiy gipotezaning tasdiqlanganini ko‘rsatadi. Bu esa 
tashqi savdo faoliyatining kengayishi bojxona tushumlari barqarorligini ta’minlovchi muhim iqtisodiy omillardan 
biri ekanligini anglatadi.

Shuningdek, o‘tkazilgan tahlillar asosida bojxona yig‘imlariga ta’sir etuvchi omillar bo‘yicha ko‘p omilli va 
ekonometrik tahlillarni yanada kengaytirish, ularning natijalari asosida bojxona yig‘imlari tushumining qisqa va 
uzoq muddatli prognoz ko‘rsatkichlarini ishlab chiqish maqsadga muvofiq hisoblanadi.

Bojxona yig‘imlariga ta’sir etuvchi omillarni muntazam ravishda tizimli tahlil qilib borish hamda ularning 
natijalari asosida samarali boshqaruv choralarini amalga oshirish bojxona to‘lovlarining davlat budjeti 
daromadlaridagi ulushini barqaror oshirishga va istiqboldagi prognoz ko‘rsatkichlarini yuqori aniqlikda 
shakllantirishga xizmat qiladi.

